
Dagfesting:  6. januar 2025 

Mál nr.: 24/23964 

Málsviðgjørt: jd 

Ummælistíð: 6. januar – 3. 

februar 2025 

Eftirkannað: Lógartænastan 

dagfestir  

 

Uppskot til 

 

Løgtingslóg  

um 

landbúnaðarstuðul 

 

 

Almennar ásetingar 

§ 1. Stuðul verður veittur til vinnuliga 

framleiðslu av hesum vørum og úrdráttum: 

Mjólk, seyðakjøti, neytakjøti, flogfenaði, 

eggum, grønmeti og stráfóðri. 

Stk. 2. Stuðul verður harumframt veittur 

teimum, sum halda og hava føroysk 

húsdjór, t.e. ross, gæs og dunnur. 

 

§ 2. Stuðul verður latin eftir umsókn og er 

treytaður av, at umsøkjarin hevur 

bókhaldsskyldu og er mvg-skrásettur, og at 

umsøkjarin hevur haft ein umseting upp á í 

minsta lagi 250.000 kr., sbr. tó stk. 2 og § 

10, stk. 2.  

Stk. 2. Ásetingin í stk. 1 er ikki galdandi 

fyri stuðul, sum verður latin eftir §§ 17-20. 

 

§ 3. Búnaðarstovan tekur ímóti og viðger 

umsóknir um stuðul og avgreiðir útgjaldið. 

Stk. 2. Búnaðarstovan hevur eftirlit við, at 

treytirnar fyri at fáa stuðul eru hildnar.  

Stk. 3. Stuðul, sum er útgoldin av órøttum, 

skal afturgjaldast. 

Stk. 4. Landsstýrisfólkið ásetur nærri 

reglur um stuðul eftir hesi løgtingslóg, 

undir hesum eisini reglur um oyðubløð, 

kravdar upplýsingar, afturgjalding o.a. 

 

§ 4. Stuðul verður latin fyri eitt ár í senn, 

sbr. tó § 5, og § 10, stk. 2, og er grundaður 

á váttaða sølu. 

 

§ 5. Stuðul eftir hesi løgtingslóg er 

treytaður av játtan á fíggjarlógini.  

Stk. 2. Býtið millum ymsu játtanirnar 

verður gjørt í fíggjarlógini, sbr. tó § 6 og § 

21. 

 

§ 6. Landsstýrisfólkið ásetur í kunngerð, 

hvussu stuðul eftir § 10 c í løgtingslóg um 

Búnaðargrunn verður býttur millum tey 

stuðulsendamál, sum eru nevnd í § 1.     

 

Mjólk 

§ 7. Stuðul verður latin mjólkarvirki fyri 

mjólk, sum er í 1.flokki. 

Stk. 2. Stuðul verður latin fyri hvønn litur 

av rámjólk, sum verður latin 

mjólkarvirkinum eftir váttaðum 

innvigingarlista. 

 

Avloysaraskipan 

§ 8. Stuðul verður veittur sum eitt ískoyti 

til skipanina, har mjólkarframleiðarar og 

mjólkarvirki rinda eina nærri ásetta 

upphædd fyri hvønn litur av innvigaðari 

mjólk. 

Stk. 2. Stuðulin kann ikki avhendast ella 

veðsetast.   

 

Seyðakjøt 

§ 9. Stuðul verður latin framleiðarum, sum 

selja seyðakjøt.  

Stk. 2. Stuðul verður latin fyri hvørt kilo, 

sum er selt og váttað.  

 

Kálvar 

§ 10. Stuðul verður latin teimum, sum 

gøða kálvar til matna.  

Stk. 2. Stuðul at gøða kálvar fram til slakt 

verður játtaður fyri hvønn kálv sær fyri 36 

mánaðir og verður útgoldin í trimum 

umførum, t.e. 12. hvønn mánað. Stuðulin 

verður útgoldin fyrstu ferð, tá ið kálvurin 

er 12 mánaðir gamal. 

 

Neytakjøt 

§ 11. Stuðul verður latin framleiðarum, 

sum selja kálvakjøt og neytakjøt. 

Stk. 2. Stuðul verður latin fyri hvørt kilo, 

sum er selt og váttað.  

  

Flogfenaður 

§ 12. Stuðul verður latin framleiðarum, 

sum ala flogfenað, t.e. høsn, gæs og 

dunnur, til sølu.   

Stk. 2. Stuðul verður latin fyri hvørt kilo, 

sum er selt og váttað.  

 

Egg 

§ 13. Stuðul verður latin til at framleiða 

egg til sølu. 

Stk. 2. Stuðul verður latin fyri hvørt kilo, 

sum er selt og váttað.  

  

Grønmeti 

§ 14. Stuðul verður latin til vinnuliga 

grønmetisframleiðslu, undir hesum eisini 

til framleiðslu í vakstrarhúsi, bingju o.tíl. 

Stk. 2. Stuðul verður latin fyri hvørt kilo, 

sum er selt og váttað.  

 

§ 15. Um grønmetisavgrøðin av 

náttúruávum heilt ella partvíst forferst ella 

er fyri stórum skaða, hevur framleiðarin 

rætt til stuðul, sum svarar til ta mistu 

inntøkuna. Stuðulin skal tá gevast upp sum 

skattskyldug inntøka.    

 

Fóður 

§ 16. Studningur verður latin at framleiða 

stráfóður, t.d. hoyggj og súrhoyggj í brunni 

ella rullubyrðu, og annað djórafóður. 

Stk. 2. Stuðul verður latin fyri hvørja 

fóðureind, sum er seld og váttað, sbr. tó 

stk. 3.  

Stk. 3. Hægsti stuðul verður latin góðum 

stráfóðri. Fyri miðalgott stráfóður er 

stuðulin helvtin av stuðlinum fyri gott 

stráfóður. Eingin stuðul verður latin fyri 

vánaligt stráfóður. 

 

Føroysk húsdjór 

Føroysk ross 

§ 17. Fyri føroysk ross, sum verða ella 

skulu verða brúkt í alingini, verður latin 

árligur stuðul.  

 

Føroyskar gæs og dunnur 

§ 18. Fyri føroyskar gæs og dunnur verður 

latin árligur stuðul.   

 

Ull og skinn 

§ 19. Stuðul verður latin fyri ull í fyrsta og 

øðrum flokki. 

Stk. 2. Stuðulin verður latin fyri hvørt kilo, 

sum er selt og váttað.  

 

§ 20. Stuðul til seyðaskinn verður latin 

sum stuðul til útreiðslur til djóralækna.  

 

§ 21. Landsstýrisfólkið ásetur í kunngerð 

stuðulsupphæddirnar, nevndar í §§ 17-20.    

 

Onnur landbúnaðarframleiðsla 

§ 22. Stuðul kann eftir umsókn verða latin 

fyri aðra landbúnaðarframleiðslu.  

 

Gildiskoma 

§ 23. Henda løgtingslóg kemur í gildi 1. 

januar 2026, og samstundis fara úr gildi 

løgtingslóg nr. 18 frá 4. mai 1961 um 

studning til frama fyri húsdýraalingina og 

húsdýrahaldið v.m. og løgtingslóg nr. 32 

frá 6. mars 2003 um landbúnaðarstuðul. 

Kapittul 1. Almennar viðmerkingar 

1.1. Orsakir til uppskotið 

Sum part av at fremja landbúnaðarpolitikkin er neyðugt at endurskoða og dagføra 

landbúnaðarlóggávuna. Í fyrstu atløgu fevnir endurskoðanin um almenna partin, t.e. 

løgtingslóg um landsjørð og løgtingslóg um Búnaðargrunn, umframt lógarverkið, sum snýr 

seg um stuðul til landbúnaðin. 

 

1.2. Galdandi lóggáva 

Stuðul til landbúnaðin er í dag ásettur í fleiri lógum og kunngerðum: Løgtingslóg nr. 18 frá 4. 

mai 1961 um studning til frama fyri húsdýraalingina og húsdýrahaldið v.m. og løgtingslóg nr. 

32 frá 6. mars 2003 um landbúnaðarstuðul, umframt kunngerð nr. 76 frá 15. mai 2018 um 

stuðul til landbúnaðin. Afturat hesum eru ásetingar um stuðul til landbúnaðin at finna í 

løgtingslóg nr. 34 frá 7. mai 2013 um Búnaðargrunn. Ætlanin er eisini at broyta 

stuðulsskipanirnar, sum hava heimild í løgtingslóg um Búnaðargrunn, og tær broytingarnar 

verða gjørdar í løgtingslóg um Búnaðargrunn. 

 

1.3. Endamálið við uppskotinum 

Lógaruppskotið hevur til endamáls at savna meginpartin av ymsu stuðulsskipanunum á 

landbúnaðarøkinum í einari løgtingslóg og á tann hátt gera stuðulsskipanirnar einfaldari og 

greiðari.  

 

1.4. Samandráttur av nýskipanini við uppskotinum 

Lógaruppskotið savnar flestallar almennar stuðulsskipanir á einum stað, eins og skipanin 

verður gjørd greiðari. Við hesum broytingum verður tað einfaldari hjá vinnuni at søkja um 

stuðul.  

 

1.5. Ummæli og ummælisskjal 

Uppskot til løgtingslóg um landbúnaðarstuðul er partur av eini umfatandi broyting í 

landbúnaðarlóggávuni og hevur verið til ummælis saman við uppskoti til løgtingslóg um 

broyting í løgtingslóg um landsjørð og uppskoti til løgtingslóg um broyting í løgtingslóg um 

Búnaðargrunn.  

 

Lógaruppskotið hevur verið til ummælis hjá Bóndafelag Føroya, Búnaðargrunninum, Føroya 

Náttúru- og Umhvørvisfelag, Føroya Óðalsfelag, Heilsustýrinum, Kommunufelagnum, 

Umhvørvisstovuni, Útoyggjafelagnum og Vinnuhúsinum, eins og uppskotið er sent teimum, 

sum luttóku á verkstovu um landbúnaðarpolitikk í juni 2023.  

 

Lógaruppskotið hevur harumframt verið til almenna hoyring á heimasíðuni hjá Uttanríkis- og 

vinnumálaráðnum í tíðarskeiðinum 6. januar – 3. februar 2025.   

 

Víst verður til hjálagda upprit um innkomnar viðmerkingar. [verður skrivað, tá hoyringin er 

av]   

 

Kapittul 2. Avleiðingarnar av uppskotinum 

2.1. Fíggjarligar avleiðingar fyri land og kommunur 

Sum part av ætlanini at fáa til vegar munadyggan stuðul til landbúnaðarframleiðslu verður 

ásett, at sølupeningurin fyri fasta ogn hjá landinum, sum hoyrir til eitt festi, verður fluttur 

Búnaðargrunninum, sum síðani flytur 20% av upphæddini á serstaka kontu. Henda konta er 

markað til stuðul til at menna og gagnnýta landbúnaðarframleiðslu. Aftur at hesum verða 10 

milliónir kr. av fæi Búnaðargrunsins fluttar á somu kontu. Henda upphædd verður síðani flutt 

Búnaðarstovuni við tveimum milliónum kr. um árið í fimm ár og brúkt til landbúnaðarstuðul 

eftir løgtingslóg um landbúnaðarstuðul. 

 

Talan er um eina royndarskipan í fimm ár, sum er partur av av at røkka yvirskipaða 

endamálinum við landbúnaðarpolitikkinum, t.e. at virða og virðisøkja føroyska 

landbúnaðarframleiðslu. Líknandi skipan er roynd áður; stuðul at framleiða stráfóður byrjaði 

sum ein royndarskipan og er síðani løgd um til beinleiðis stuðul á fíggjarlógini. Endamálið 

við hesi skipan er fleirliðað; eitt er at fáa til vegar nøktandi fígging til stuðul til 

landbúnaðarframleiðslu og samstundis tryggja, at virði, sum verða tikin úr landbúnaðinum, tá 

ið landbúnaðarjørð verður seld, verða latin aftur til landbúnaðin sum stuðul. Eitt annað 

endamál er at kanna, um tað við slíkari skipan ber til at økja landbúnaðarframleiðsluna í 

Føroyum soleiðis, at hon gerst eitt veruligt alternativ til innfluttar vørur.  

 

Royndarskipanin hevur við sær, at bæði inntøka og rentuinntøka Búnaðargrunsins lækka 

nakað. Búnaðargrunnurin fær kortini í ávísan mun kompensatión fyri ta minkaðu inntøkuna, 

tí ætlanin er at hækka søluprísin fyri landsjørð. Tað ber kortini ikki til at siga neyvt, hvat 

kompensatiónin verður, tí inntøkan av sølu av landsjørð sveiggjar heilt nógv frá ári til ár.  

 

Við tí fyrivarni, at inntøka frá sølu av landsjørð skiftir frá ári til ár, verður varliga mett, at 

stuðul eftir hesi skipan verður uml. fýra milliónir kr. um árið.  

 

Víst verður annars til viðmerkingar til uppskot til løgtingslóg um broyting í løgtingslóg um 

Búnaðargrunn.  

 

Fíggjarligu avleiðingarnar fyri landið verða mettar at verða nakað tað sama sum eftir galdandi 

stuðulslóggávu, t.e. knappar 20 mió. kr. um árið. Aftur at hesi upphædd kemur stuðulin, sum 

verður latin eftir § 10 c í løgtingslóg um Búnaðargrunn. 

 

Lógaruppskotið hevur ongar fíggjarligar avleiðingar fyri kommunurnar.   

 

2.2. Umsitingarligar avleiðingar fyri land og kommunur 

Við eini meira einfaldari stuðulsskipan verður mett, at umsitingarliga arbeiðið at viðgera 

umsóknir o.a. verður lættari og tískil ein fyrimunur fyri landið/Búnaðarstovuna.   

 

Lógaruppskotið hevur ongar umsitingarligar avleiðingar fyri kommunurnar.   

 

2.3. Avleiðingar fyri vinnuna 

Fyri vinnuna hevur lógaruppskotið ta avleiðing, at tað verður einfaldari at søkja um stuðul, av 

tí at øll lóggáva um stuðul til landbúnaðin er savnað á einum stað.  

 

2.4. Avleiðingar fyri umhvørvið 

Lógaruppskotið hevur ikki avleiðingar fyri umhvørvið.  

 

2.5. Avleiðingar fyri serstøk øki í landinum 

Lógaruppskotið hevur ikki við sær fíggjarligar, umsitingarligar, umhvørvisligar ella sosialar 

avleiðingar fyri ávís øki í landinum. 

 

2.6. Avleiðingar fyri ávísar samfelagsbólkar ella felagsskapir 

Lógaruppskotið hevur ikki avleiðingar fyri ávísar samfelagsbólkar ella felagsskapir. 

2.7. Millumtjóðasáttmálar á økinum 

Eingin viðkomandi millumtjóðasáttmáli er á økinum. 

 

2.8. Tvørgangandi millumtjóðasáttmálar 

Hoyvíkssáttmálin javnsetur fyritøkur, feløg og persónar við heimstaði í Íslandi við fyritøkur, 

feløg og persónar í Føroyum. Lógaruppskotið broytir ikki hesi viðurskifti. 

 

Lógaruppskotið verður mett at vera í samsvari við Evropeiska Mannarættindasáttmálan, sbr.   

anordning nr. 136 af 25. februar 2000 om ikrafttræden for Færøerne af lov om den 

europæiske menneskerettighedskonvention, og Sáttmála Sameindu Tjóða um rættindi hjá 

einstaklingum, ið bera brek, sbr. bekendtgørelse nr. 20 af 15. november 2017 af FN-

konvention af 13. december 2006 om rettigheder for personer med handicap.  

 

2.9. Markaforðingar 

Ongar kendar markaforðingar eru á økinum. Lógaruppskotið verður ikki mett at elva til 

markaforðingar.  

 

2.10. Revsing, fyrisitingarligar sektir, pantiheimildir ella onnur størri inntriv 

Lógaruppskotið hevur ongar ásetingar um revsing, fyrisitingarligar sektir ella pantiheimildir, 

eins og lógaruppskotið ikki ger onnur størri inntriv í rættindi hjá fólki.  

 

2.11. Skattir og avgjøld 

Lógaruppskotið hevur ongar ásetingar um skattir og avgjøld.  

 

2.12. Gjøld 

Lógaruppskotið hevur ongar ásetingar um gjøld.  

 

2.13. Áleggur lógaruppskotið likamligum ella løgfrøðiligum persónum skyldur? 

Lógaruppskotið áleggur hvørki likamligum ella løgfrøðiligum persónum skyldur.  

 

2.14. Leggur lógaruppskotið heimildir til landsstýrisfólkið, ein stovn undir 

landsstýrinum ella til kommunur? 

Búnaðarstovan umsitur størsta partin av landbúnaðarstuðlinum. Hetta heldur fram óbroytt.  

 

Landsstýrisfólkið ásetur í kunngerð, hvussu stuðul eftir § 10 c í løgtingslóg um Búnaðargrunn 

verður býttur millum økini, sum stuðul kann veitast til eftir hesi løgtingslógini, eins og 

landsstýrisfólkið í kunngerð ásetur, hvussu stuðul til føroysk húsdjór, t.e. ross, gæs og 

dunnur, og stuðulin til ull og skinn verður skipaður.  

 

Afturat ymsu stuðulsjáttanunum, sum eru nevndar í hesum lógaruppskotinum, hevur 

Búnaðargrunnurin heimild at veita stuðul til ymisk endamál. Víst verður til uppskot til 

løgtingslóg um broyting í løgtingslóg um Búnaðargrunn. 

 

2.15. Gevur lógaruppskotið almennum myndugleikum atgongd til privata ogn? 

Lógaruppskotið gevur ikki almennum myndugleikum atgongd til privata ogn uttan 

rættarúrskurð. 

 

2.16. Hevur lógaruppskotið aðrar avleiðingar? 

Lógaruppskotið verður ikki mett at hava aðrar avleiðingar enn tær, sum eru nevndar 

omanfyri.  

 

2.17. Talvan: Yvirlit yvir avleiðingarnar av lógaruppskotinum 

 
 Fyri landið ella 

landsmyndug-

leikar 

Fyri 

kommunalar 

myndugleikar 

Fyri pláss ella 

øki í landinum 

Fyri ávísar 

samfelags-

bólkar ella 

felagsskapir 

Fyri vinnuna 

Fíggjarligar ella 

búskaparligar 

avleiðingar 

Ja Nei Nei Nei Ja 

Umsitingarligar 

avleiðingar 
Ja Nei Nei Nei Ja 

Umhvørvisligar 

avleiðingar 
Nei Nei Nei Nei Nei 

Avleiðingar í 

mun til altjóða 

avtalur og 

reglur 

Nei Nei Nei Nei Nei 

Sosialar 

avleiðingar 
 Nei Nei  

 

 

Kapittul 3. Serligar viðmerkingar 

 

Til § 1 

Ásett verður, at stuðul verður veittur til vinnuliga framleiðslu av hesum vørum og úrdráttum: 

Mjólk, seyðakjøti, neytakjøti, flogfenaði, eggum, grønmeti og stráfóðri. 

 

Somuleiðis er ásett, at stuðul harumframt verður veittur teimum, sum halda og hava føroysk 

húsdjór, t.e. ross, gæs og dunnur. 

 

Til § 2 

Stuðulin verður latin eftir umsókn og er treytaður av, at umsøkjarin hevur bókhaldsskyldu og 

er mvg-skrásettur. Sum nakað nýtt er ásett, at umsøkjarin skal hava havt ein váttaðan 

umsetning upp á í minsta lagi 250.000 kr. 

 

Hetta kravið er kortini ikki galdandi fyri stuðul til føroysk húsdjór, eins og kravið heldur ikki 

er galdandi fyri stuðul til at gagnnýta ull. Kravið er heldur ikki galdandi fyri tey, sum gøða 

kálvar fram til slakt, av tí at tað ikki ber til at staðfesta umsetning, fyrr enn kálvurin er 

slaktaður, t.e. vanliga 36 mánaðir. Víst verður til viðmerkingarnar til § 10 og §§ 17-20.   

 

Til § 3  

Ásett verður, at Búnaðarstovan tekur ímóti og viðger umsóknir um stuðul og avgreiðir 

útgjaldið, eins og Búnaðarstovan hevur eftirlit við, at treytirnar fyri at fáa stuðul eru hildnar. 

Stuðul, sum er útgoldin av órøttum, skal afturgjaldast. 

 

Landsstýrisfólkið ásetur nærri reglur um stuðul eftir løgtingslógini, m.a. um reglur um 

oyðubløð, kravdar upplýsingar, afturgjalding o.a. 

Til § 4 

Ásett verður, at stuðul verður latin fyri eitt ár í senn. Stuðulin er grundaður á váttaða sølu, t.e. 

at umsøkjarin skal kunna skjalprógva, at vøran er seld, og at umsetningurin er omanfyri 

250.000 kr.  

 

Ásetingarnar um váttaða sølu eru ikki galdandi fyri umsøkjarar, sum gøða kálvar til slakt, fyrr 

enn kjøtið er selt, av tí at framleiðslutíðin vanliga er uml. 36 mánaðir. Sølan skal kortini 

váttast, tá ið framleiðslan verður seld.  

 

Til § 5 

Stuðul eftir hesi løgtingslóg er treytaður av, at játtan er fingin til vegar á fíggjarlógini. 

Somuleiðis er ásett, at stuðulsbýtið millum ymsu framleiðslurnar verður gjørt í fíggjarlógini.  

 

Til § 6 

Ásett verður, at upphæddin, sum verður at brúka til stuðul eftir § 10 c í løgtingslóg um 

Búnaðargrunn, verður býtt millum tey stuðulsendamál, sum eru nevnd í § 1. 

Landsstýrisfólkið ásetur í kunngerð á hvørjum ári, hvussu stuðulin verður býttur millum 

ymsu økini.      

 

Til § 7 

Stuðul verður latin mjólkarvirki fyri mjólk, sum er í 1.flokki. Stuðulin verður latin fyri hvønn 

litur av rámjólk, sum verður latin mjólkarvirkinum eftir váttaðum innvigingarlista.  

 

Til § 8 

Stuðul verður veittur til avloysaraskipan fyri mjólkbøndur. Stuðulin verður veittur sum eitt 

ískoyti til ta skipan, har har mjólkarframleiðarar og mjólkarvirki rinda eina nærri ásetta 

upphædd fyri hvønn litur av innvigaðari mjólk. 

 

Ásett verður, at stuðulin kann hvørki avhendast ella veðsetast.  

  

Til § 9 

Stuðul verður latin framleiðarum, sum selja seyðakjøt. Stuðul verður latin fyri hvørt kilo, sum 

er selt og váttað.  

 

Til § 10 

Stuðul verður latin teimum, sum gøða kálvar til matna.  

 

Stuðul at gøða kálvar fram til slakt verður játtaður fyri hvønn kálv sær fyri 36 mánaðir og 

verður útgoldin í trimum umførum, t.e. 12. hvønn mánaða. Stuðulin verður útgoldin fyrstu 

ferð, tá ið kálvurin er 12 mánaðir gamal. 

 

Fyri fyrstu og aðru umsókn um stuðulsgjald er tað ikki eitt krav, at umsøkjarin váttar sølu. 

Umsøkjarin skal kortini vátta, at framleiðslan er í gongd. Tá søkt verður um stuðul í 

sambandi við sølu, verður søkt eftir ásetingunum í § 10.    

 

Til §§ 11-13 

Stuðul verður latin framleiðarum, sum selja kálvakjøt og neytakjøt, framleiðarum, sum ala 

flogfenað, t.e. høsn, gæs og dunnur, og framleiðarum, sum selja egg.  

Í øllum førum er galdandi, at stuðulin verður latin fyri hvørt kilo, sum er selt og váttað.  

  

Til § 14  

Stuðul verður latin til vinnuliga grønmetisframleiðslu, undir hesum eisini til framleiðslu í 

vakstrarhúsi, bingju o.tíl. Stuðul verður sostatt eisini latin til grønmetisframleiðslu við 

hydropontic- og aquaponictøkni. 

 

Stuðul verður latin fyri hvørt kilo, sum er selt og váttað.  

 

Til § 15  

Ásett verður, at um grønmetisavgrøðin av náttúruávum heilt ella partvíst forferst ella er fyri 

stórum skaða, hevur framleiðarin rætt til stuðul, sum svarar til ta mistu inntøkuna. Stuðulin 

skal tá gevast upp sum skattskyldug inntøka.  

 

Til § 16  

Studningur verður latin at framleiða stráfóður, t.d. hoyggj og súrhoyggj í brunni ella 

rullubyrðu. Stuðul verður eisini latin til aðra fóðurframleiðslu, t.d. fóðurrøtur o.tíl. 

 

Framleiðarar, sum framleiða til egið brúk, hava eisini rætt til stuðul eftir hesi áseting; í slíkum 

førum er tað ikki eitt krav, at framleiðslan er seld, men framleiðarin skal kortini vátta, at 

søluvirðið er omanfyri 250.000 kr.  

 

Stuðul til stráfóður verður latin eftir góðsku; mesti stuðul verður latin góðum stráfóðri, og 

miðalgott stráfóður verður stuðlað við helvtini av upphæddini fyri gott stráfóður.  

 

Eingin stuðul verður latin fyri vánaligt stráfóður.  

 

Til § 17  

Stuðul verður latin teimum, sum hava føroysk ross, sum verða brúkt ella skulu brúkast í 

alingini. Stuðulin verður latin eina ferð um árið eftir reglum, sum landsstýrisfólkið ásetur í 

kunngerð, sbr. viðmerkingarnar til § 21.  

 

Krøvini um sølu og umsetning eru ikki galdandi fyri stuðul eftir hesi áseting.  

 

Til § 18 

Stuðul verður latin teimum, sum hava føroyskar gæs og dunnur. Stuðulin verður latin eina 

ferð um árið eftir reglum, sum landsstýrisfólkið ásetur í kunngerð, sbr. viðmerkingarnar til § 

21.  

 

Krøvini um sølu og umsetning eru ikki galdandi fyri stuðul eftir hesi áseting,  

 

Til § 19  

Stuðul verður latin fyri ull í fyrsta og øðrum flokki. Stuðulin verður latin fyri hvørt kilo, sum 

er selt og váttað.  

 

Krøvini um sølu og umsetning eru ikki galdandi fyri stuðul eftir hesi áseting.  

 

Til § 20  

Stuðul til seyðaskinn verður latin sum stuðul til útreiðslur til djóralækna, t.e. kostnaðurin av, 

at djóralækni váttar, at seyðaskinn lúka treytirnar fyri útflutningi eftir reglunum um hjá 

framleiðslu, sum ikki er ætlað til matna.   

 

Til § 21  

Landsstýrisfólkið ásetur í kunngerð stuðulsupphæddirnar, nevndar í §§ 17-20, t.e. stuðul til at 

hava føroysk húsdjór, stuðul til ull og stuðul til seyðaskinn.     

 

Til § 22 

Stuðul kann eftir umsókn verða latin fyri aðra landbúnaðarframleiðslu. Talan kann eitt nú 

verða um framleiðslu úr innvølum o.tíl. 

 

Til § 23 

Áseting um gildiskomu. Ásett verður, at henda løgtingslóg kemur í gildi 1. januar 2026. 

Samstundis fara úr gildi løgtingslóg nr. 18 frá 4. mai 1961 um studning til frama fyri 

húsdýraalingina og húsdýrahaldið v.m. og løgtingslóg nr. 32 frá 6. mars 2003 um 

landbúnaðarstuðul. 

 

 

 

Uttanríkis- og vinnumálaráðið, dagfesting. 

 

 

 

Høgni Hoydal 

landsstýrismaður 

/ Herálvur Joensen 


